
Yeni güc mərkəzlərinin yüksəlişi, ideoloMi dominantlığın aşınması və 

iqtisadi modellərin iÀasa uğraması nəticəsində dünya təkqütblülükdən 
çoxqütblülüyə doğru irəliləyir. Məhz bu formada keçid prosesində Avropa 
İttifaqı (Aİ) kimi strukturlaşmış, lakin daxili ziddiyyətlərlə mübarizə aparan 
qurumların gələcəyi xüsusi maraq doğurur.

2024-cü ilin ortalarında ABŞ Federal Eh-
tiyat Sistemi (Federal Reserve) maraqlı bir 
tədqiqat dərc etdi. Tədqiqatda BMT Baş As-
sambleyasındakı səsvermələr əsasında döv-
lətlərarası “siyasi məsafə” göstəriciləri yara-
dılıb və bu məsafənin ticarət, investisiya və 
iqtisadi siyasətlərə təsiri öyrənilib. Nəticələr 
göstərdi ki, geoiqtisadi parçalanma prosesi 
təkcə ideoloji sərhədlərlə deyil, həm də konk-
ret iqtisadi əlaqələrlə ifadə olunur. Nəticədə, 
bu amil qlobal iqtisadi sistemin artıq əvvəlki 
kimi vahid və qarşılıqlı bağlı olmadığını təs-
diqləyir. Daha sadə desək, ölkələr təkcə dip-
lomatik yaxınlığa deyil, iqtisadi təhlükəsizlik 

və maraq əsaslı yeni tərəfdaşlıqlara üstünlük 
verir.

Bu fonda Aİ-nin daxili sabitliyi və xarici 
təsir gücü suallar doğurur. İyun ayının əvvə-
lində Avropa Komissiyasının Bolqarıstanda 
2025-ci ilin yanvarından avronun tətbiqinə 
razılıq verməsi ölkə daxilində ciddi ictimai 
narazılıqla qarşılandı. Kütləvi etirazlar onu 
göstərdi ki, vahid pul siyasəti konsepsiyası 
ilə real sosial-iqtisadi gözləntilər arasında 
uçurum dərinləşir. Bolqarıstan əhalisinin 
əhəmiyyətli hissəsi milli valyutanın– levanın 
qorunması, qiymət artımı və maliyyə mani-
pulyasiyalarından sığortalanma vasitəsi kimi 
görür. Onların narahatlıqları əsassız deyil: 
Latviya, Sloveniya, Yunanıstan kimi ölkələr-
də avronun tətbiqi qiymətlərin artması, sosial 
rifahın zəifləməsi və iqtisadi dayanıqlığın po-
zulması ilə nəticələnmişdi. Bolqarıstan Pre-
zidenti Rumen Radev bu narahatlığı nəzərə 
alaraq referendum keçirməyi təklif etdi. 
Amma Konstitusiya Məhkəməsi bu təşəbbü-
sü “qanunsuz” saydı.

Yaranmış vəziyyət, sadəcə, iqtisadi və 
institusional mübahisə deyil, daha dərin siya-
si məsələdir. Aİ hansı dəyərlər üzərində quru-
lub və bu dəyərlər bu gün nə dərəcədə yaşa-
yır? Demokratiya, iştirakçılıq və subsidiarlıq 
prinsipləri üzərində qurulduğu iddia edilən 
bir birlik üzv dövlətlərin əhalisini mühüm qə-
rarlarda nə dərəcədə nəzərə alır? Burada pa-
radoks yaranır: ortaq bazar və valyuta ittifaqı 
daxilində daha çox harmoniya gözlənildikcə, 
əslində milli səviyyədə narazılıq artır.

***
Avropa daxilində baş verən başqa bir 

hadisə bu ziddiyyətli gedişatı gücləndirir. 
Slovakiya Baş naziri Robert Fitso bu ayın əv-
vəlində bəyan etdi ki, əgər Aİ Rusiyaya qarşı 
yeni sanksiyalar qəbul edərsə və bu, ölkənin 
atom elektrik stansiyalarının fəaliyyətinə 
zərbə vurarsa, o zaman həmin sanksiyaları 
bloklayacaq. Söhbət konkret olaraq Rusiya-
dan uran yanacağı idxalına qadağadan gedir. 
Macarıstan Baş naziri Viktor Orban isə daha 
sərt ifadə işlətdi: “Antirusiya sanksiyaları 
Macarıstanı məhv edir. Və mən düşünürəm 
ki, bu sanksiyalar bütövlükdə Avropanı da 
zəiflədir”.

Qeyd edə bilərik ki, bu mövqelər təkcə iq-
tisadi maraqların qorunması ilə izah olunmur. 
Bu,  həm də Avropada yeni tipli siyasi suve-
renlik diskursunun doğulduğunu göstərir.

Fransa, Almaniya kimi nüfuzlu ölkələ-
rin mərkəzləşdirici yanaşması getdikcə daha 
çox müqavimət doğurur. Məsələn, Almaniya 
kansleri Fridrix Mersin açıq şəkildə Aİ-nin 
Slovakiyanı maliyyə yardımından məhrum 
etməklə hədələməsi Brüsselin üzv dövlətlərə 
qarşı getdikcə daha çox alət kimi maliyyə 
mexanizmlərindən istifadə etdiyini göstərir. 
Onların bu yanaşması birlik ideyasına ziddir. 
Avropa yalnız bazar deyil, həm də mədə-
ni və siyasi məkan kimi düşünülür. İndi bu 
məkanda güc və itaət siyasəti formalaşmağa 
başlayıb.

Bəs bu transformasiya niyə baş verir? Bu 
sual bizi daha dərin, nəzəri və ideoloji təh-
lilə aparır. Liberal inteqrasiya nəzəriyyəsinə 
görə, regional qurumlar funksional ehtiyac-
lardan yaranır və qarşılıqlı asılılıq dərinləş-
dikcə institutlar güclənir. Amma reallıqda bu 
proseslər sosial bərabərsizlik, iqtisadi asim-
metriya və identiklik narahatlığı ilə toqquşur. 
Şərqi Avropa ölkələri Aİ daxilində özləri-
ni bəzən “ikinci kateqoriya” kimi hiss edir. 
Onların sosial-iqtisadi strukturları Qərbdən 
fərqlidir, keçid dövrü təcrübəsi və milli ma-
raqları da tam uyğun gəlmir.

Qlobal miqyasda vəziyyət daha mürək-
kəbdir. ABŞ-ın liderlik etdiyi sistem öz təməl 
prinsiplərini itirməkdədir. Pandemiya, tex-
noloji zəncirlərin qırılması, Çinlə rəqabət və 
Rusiya ilə münaqişələr sistemin əvvəlki çe-
vikliyini və cazibəsini azaldıb. Bu fonda Aİ-
nin təsir gücü də şübhə altına düşür. Qlobal 
Cənub ölkələri getdikcə ASEAN və Şanxay 
Əməkdaşlıq Təşkilatı kimi qurumlara yönə-
lir. Onlar  bərabərhüquqlu, qeyri-ideoloji 
əməkdaşlıq modellərinə üstünlük verirlər. 
Yaranmış yeni sistemdə Avropa öz yerini 
necə müəyyənləşdirəcək? Qərb liberalizmi-
nin artıq universal cazibə gücü varmı?

Cənubi Qafqaz regionunda yerləşən 
Azərbaycan isə hazırda Aİ üçün enerji və  ar-
tan strateji əhəmiyyətə malik aktor kimi çıxış 
edir. Əgər əvvəlki dövrlərdə Bakı–Brüssel 
münasibətləri əsasən texniki və sektorlar üzrə 
əməkdaşlıq çərçivəsində formalaşırdısa, bu 
gün regional və qlobal dəyişikliklər fonunda 
bu münasibətlər daha çox strateji məzmun 
kəsb edir.

Xüsusilə, 2022-ci ildə Azərbaycan və Av-
ropa Komissiyası arasında imzalanmış enerji 
memorandumunu qarşılıqlı strateji etimadın 
göstəricisi kimi qiymətləndirmək olar. Avro-
panın Rusiya qazından asılılığını azaltmaq 
strategiyasında Azərbaycanın Cənub Qaz 
Dəhlizi vasitəsilə oynadığı rol həyati əhə-
miyyət daşıyır. 

hmumiyyətlə qeyd edə bilərik ki, Bakı 
balanslı siyasət yürüdərək həm Avropa ilə, 
həm də Asiya ilə inteqrasiyanı paralel şəkil-
də aparmağa qadir olduğunu göstərir. Bu isə 
Azərbaycanın yeni qlobal geosiyasi düzəndə 
“ya bir blokun tərəfdarı, ya da rəqibi” deyil, 
vasitəçi və körpü rolunu oynaya biləcək uni-
kal mövqeyə malik olduğunu göstərir. 

Azərbaycan son illər nəqliyyat və logis-
tika sahəsində ciddi irəliləyişlər əldə edərək 
Orta Dəhliz (Transxəzər beynəlxalq nəqliyyat 
marşrutu) vasitəsilə Asiya ilə Avropa arasında 
alternativ ticarət yolu təqdim edir. Aİ bu real-
lıqları nəzərə alaraq Azərbaycanla münasibət-
ləri yeni mərhələyə daşımaq imkanına malik-
dir. Avropa Azərbaycanın Cənubi Qafqazdakı 
təşəbbüskar rolunu dəstəklədikcə, bu münasi-
bətlər daha çox qarşılıqlı fayda əsasında in-
kişaf edəcək. Ən əsası, Azərbaycan sabitlik 
və praqmatizm əsasında inkişaf edən model 
təqdim edir. Bu model regional münaqişələ-
rin aradan qaldırılması, nəqliyyat və enerji 
şaxələndirilməsi, mədəni diplomatiya və hu-
manitar platformalar sahəsində əməkdaşlıq 
üçün real bazadır. Beləliklə, Azərbaycanla 
əməkdaşlıq Avropa üçün təkcə alternativ 
enerji mənbəyi tapmaq deyil, həm də yeni güc 
mərkəzləri ilə uzlaşa biləcək çevik və qarşı-
lıqlı hörmətə əsaslanan xarici siyasət mode-
linə inteqrasiyanın uğurlu nümunəsi ola bilər.

Bütün bu faktlar fonunda əsas sual də-
yişmir: Avropa parçalanır, yoxsa yenilənir? 
Qürub – təkcə iqtisadi zəifləmə yox, həm də 
ideoloji nüfuzun azalmasıdır. Əgər Avropa 
dəyərlərini real siyasətlə harmonizasiya edə 
bilməsə, demokratiyanı iştirakçılıqdan ayıra-
raq təzyiq alətinə çevirsə, onun gələcəyi daha 
çox keçmişinə bənzəyə bilər. Amma əgər Aİ 
daxili islahatlara gedə, periferiyanı mərkəzin 
bərabər tərəfdaşı kimi qəbul edə və qlobal 
çoxqütblülükdə öz yerini rasional şəkildə 
müəyyənləşdirə bilsə, o zaman bu birlik yeni 
mərhələyə qədəm qoya bilər. Bu isə artıq 
təkcə Brüsselin deyil, bütün Aİ ölkələrinin 
siyasi yetkinliyindən və strateji iradəsindən 
asılı olacaq.

İki dost, qardaş və müttəfiq

II MƏQALƏ

Xalq müdrikliyindən  
siyasi müdrikliyə

Prezident İlham Əliyevin “Qəhrəman-
maraş tezisi”nin ikinci dəyər-faktoru kimi 
qardaşlığın siyasi mənasını doğru dərk et-
mək üçün bir nəzəri haşiyə çıxmağımız la-
zım gəlir. Biz, Azərbaycanda tarixən xalq 
müdrikliyi ilə siyasi müdrikliyin daxili 
məntiqi bağlantısının və məna transfor-
masiyasının özəlliklərini nəzərdə tuturuq. 
Məsələnin bu tərəfini siyasi-nəzəri konteks-
tdə prinsipial məqam hesab edirik. Çünki 
siyasi dostluqla yanaşı, qardaşlığın da si-
yasi mənasını adekvat anlamasaq, Azər-
baycan–Türkiyə münasibətlərinin məğzini 
düzgün tuta bilmərik. Bu isə yalnız reallığı 
təhrif olunmuş qavramaqla bağlı deyildir, 
həm də praktiki nəticələri ola biləcək səhv 
kimi qəbul edilməlidir. 

Çünki təcrübə göstərir ki, iki dövlət 
arasındakı münasibətlərin qardaşlıq kon-
tekstində ifrat formada (ya neqativ, ya da 
pozitiv) təqdimatlarına daha çox rast gəli-
nir. Əlbəttə, qardaşlığın tarixi, ictimai, in-
sanlararası bağlılıq, dini və sair anlamları 
ilə əlaqəli zəngin tədqiqatlar mövcuddur. 

Məsələn, təkcə Rusiyada son onillik-
lərdə 10-larla dissertasiyalar və çoxlu say-
da monoqrafiyalar bu mövzunun müxtəlif 
aspektlərinə həsr edilmişdir. Azərbaycanda 
qardaşlığın fəlsəfi, elmi və politoloji araş-
dırılmasına rast gəlmirik (bəlkə, vardır, 
ancaq bizə məlum deyildir). Azərbaycanda 
“qardaşlıq”, siyasi anlamı izah edilmədən 
Azərbaycan-Türkiyə, Azərbaycan-Pakis-
tan, Azərbaycan-Türkiyə-Pakistan münasi-
bətlərinin xarakteristikası kimi ifadə edilir. 

 Məsələyə, ümumiyyətlə, Azərbaycan 
siyasi ənənəsində liderlərin xalq müdrik-
liyinə münasibəti kontekstində baxmaq 
mümkündür. Bu cür yanaşmanın təməlini 
qədimdən Azərbaycan siyasi ənənəsində 
ölkə başçısı və parlamentin qanunları ilə 
cəmiyyətin özünütəşkiletmə (özünüya-
ratma) qaydaları arasında münasibətlərin 
özəllikləri təşkil edir. Belə ki, hər bir siyasi 
lider, hökmdar, dövlət başçısı Azərbaycan 
cəmiyyətinin özünütəşkiletmə qanunlarını 
əsas götürmüşdür ki, bu da xalq müdrikliyi-
nin idarəetməyə geniş proyeksiyasını tələb 
edir. Müasir mərhələdə ulu öndər Heydər 
Əliyev xalq müdrikliyini siyasi müdrikliyə 
tətbiq edən dahiyanə lider olmuşdur. Hey-
dər Əliyevin atdığı siyasi addımlar, cəmiy-
yətdə davranışları və siyasi ritorikası bunun 
çoxlu sayda nümunəsini verir. 

Azərbaycan Prezidenti İlham Əliyevin 
yeni tarixi mərhələnin başlıca tezislərin-
dən olan “dostluq, qardaşlıq, müttəfiqlik” 
kəlamı bu kontekstdə yeni bir nümunədir. 
Burada “dostluq” və “qardaşlıq” məhz xalq 
müdrikliyinin siyasi müdrikliyə proyeksi-
yasının yeni nümunəsi kimi dərk edilmə-
lidir. Bu bağlılıqda “qardaşlığın” sosial və 
siyasi mənaları haqqında nə demək olar?

Qardaşlığın sosial anlamı
“Qardaş” sözünün Azərbaycan sosi-

al-mədəni və psixoloji ənənəsində çox 
dərin mənası vardır. Xalq müdrikliyində 
“qardaş” kəlməsi sosial-psixoloji müna-
sibətlərin tənzimlənməsində mərkəzi rol 
oynayan terminlərdən biridir. Onun təmə-
lində Azərbaycan ailəsinin sosial özünü-
yaratmada oynadığı rol dayanır. Məhz qar-
daşın ailədaxili anlamı onun sosial mühitə 
proyeksiyasının əsasını təşkil edir. Bu iki 
aspektin vəhdətindən isə qardaşlığın siya-
si anlamına ideya keçidi vardır. Bu məna-
da türk toplumunda ailə anlayışı ilə siyasi 
kontekstdə “Türk Ailəsi” anlayışı arasında 
məna bağlantılarının araşdırılması faydalı 
olardı. Əslində, Türk Dövlətləri Təşkilatı-
nın (TDT) siyasi-ideoloji və mədəni quru-
luşunda vurğulanan özəllik əsas yerlərdən 
birini tutur. O baxımdan bir mühüm məqa-
mı vurğulayaq. 

Xalq yaradıcılığında qardaş yaddaşa 
aşiq olan və buna görə də  fərdin “öz”ün-
dən ayrı olmayan, həyat və tale ortağı kimi 
dərk edilir. Təsadüfi deyildir ki, Azərbay-
canda “vermə yada qardaşı”, “heç kəs əvəz 
eyləməz bu dünyada qardaşı” və s. kimi 
deyimlər məşhurdur. Xalq müdrikliyinin 
ümumi ruhundan gələn və türk törəsinin 
mahiyyətində konkret “semantik şəkil” 
alan bu cür deyimlər çoxdur. Onların prak-
tiki həyatımızda da yeri və rolu əvəzedil-
məzdir. Yəni “qardaş olmaq” bir intellek-
tual və psixoloji fakt kimi mentalitetimizin 
nüvəsində yer tutmuşdur. Azərbaycanlı 
üçün qardaş bu anlamda ən etibarlı, etimad-
lı və yolu həmişə bir olan “özününküdür”� 
Qardaş xəyanət etməyəndir, sözünü tutan-
dır, ən çətin anlarda arxa olandır. 

Yəni Azərbaycanda qədimdən dostluq 
kimi qardaşlığın da struktural və institusi-
onal dərki çox güclüdür. O, artıq mentali-
tetin elə atributudur ki, dəyişməz kod və ya 
sosial-mədəni mem statusundadır. Bütün 
dövrlərdə, azərbaycanlıların bir-birinə mü-
raciətində uzun müddət işlənən sözlər belə 
dəyişə bilir. Məsələn, “bəy” müraciətini 
“yoldaş” əvəz etdi, “hörmətli” kəlamı tez-
tez işlədilir, indi isə “cənab” və ya “müəl-
lim” deyə müraciət dəbi vardır. Ancaq tarix 
boyu cəmiyyət üçün “qardaş” müraciətini 
heç bir söz əvəz etməmişdir. Məhz bu men-
tal özəlliyə görə, azərbaycanlılar “abi” sö-
zünə belə birmənalı baxmırlar. 

Deməli, “qardaş” söz olaraq azərbay-
canlının mental kimliyinin, sosial varlığı-
nın və birgəyaşam formasının mərkəzi an-
layışı kimi qəbul edilməlidir.  

Qardaşlığın dini  
və siyasi anlamı

Qərbdə 1896-1938-ci illərdə Dünya 
Qardaşlıq Federasiyası adlı beynəlxalq 
təşkilat mövcud olmuşdur. Onu xristian 
təşkilatı adlandırırlar. Millətlər Liqasının 
bağlanması ilə həmin təşkilat da dağıldı. 
Bu təşkilat özündə kilsələrarası əlaqələri və 
İslamla dialoqu ehtiva edirdi. Əməkdaşlığı 
dini əsasda universallaşdırmaq cəhdi özünü 
göstərirdi.

X,X əsrin 80-ci illərində bir neçə li-
beral rus ziyalısını birləşdirən “Sığınma 
qardaşlığı” (“Priyutinskoye bratstva”) adlı 
dini-elmi xarakterli təşkilat yarandı. Onun 
üzvlərindən biri məşhur təbiətşünas Vla-
dimir Vernadski idi. Bütövlükdə Rusiyada 
çox sayda qardaşlıq təşkilatları meydana 
gəlmişdir və onların böyük əksəriyyəti dini 
xarakterli idi. 

Bütün bunlardan müasir mərhələdə 
qardaşlığın siyasi anlamı kəskin fərqlənir. 
Burada dövlətlərarası münasibətlərin bütün 
istiqamətləri bu və ya digər dərəcədə “qar-
daşlıq” anlayışının məzmununa aidiyyatlı 
olur. 

Ayrıca, “Azərbaycan-Türkiyə qardaş-
lığı”nin çoxaspektli mənası vardır. Demə-
li, biz faktiki olaraq müasir dövlətlərarası 
münasibətlərdə yeni növ birlik forması an-
lamından danışmalıyıq. Onun elmi, hüquqi 
və siyasi məzmunu formalaşmaqdadır. Bu 
prizmada isə “Qəhrəmanmaraş tezisi”nin 
məzmunu böyük önəm kəsb edir.  

“Qəhrəmanmaraş tezisi”ndə 
qardaşlığın anlamı

Azərbaycan Prezidentinin fikrinin ümu-
mi məntiqi kontekstindən aydın görünür ki, 
“qardaşlıq” dərin struktural və institusio-
nal köklərə malik “qardaş” sözünün Azər-
baycanda dərk edilən ənənəsinə əsaslanır. 
Konkret olaraq, burada “qardaş” etibarlı, 
etimadlı, sözü bütöv, daim “qardaş” dedi-
yi insanla bir olan, vədindən və sözündən 
dönməyən, qoşa dayanaraq inkişaf edən, 
qardaşını heç zaman yada dəyişməyən və 
vüqarlı şəxsiyyət obrazına malikdir. Bu 
mənada qardaş dost anlamını daha da də-
rinləşdirən, onu məzmunca genişləndirən 
və bu zaman cəmiyyətin ənənəvi strukturu-
na və institusional özəlliyinə söykənən bir 

məfhum kimi işlədilir. Bununla yığcam bir 
tezisdə iki fundamental anlam – dostluqla 
qardaşlıq vahid məntiqi çərçivədə vəhdətdə 
dərk edilir. 

  Bu cür anlam bir tərəfdən “dost” və 
“qardaş” sözlərini sırf mental, fərdi, ro-
mantik, emosional müstəvidən çıxararaq 
ona siyasi-nəzəri anlam verməyə imkan 
yaradır. Digər tərəfdən isə həmin anlayış-
ların siyasi-hüquqi məna yükü çox zəngin 
olan müttəfiqliyin Azərbaycan-Türkiyə nü-
munəsini adekvat dərk etməyə əsas yaradır. 

Dostluq və qardaşlığın 
institusional kökləri

Yuxarıdakı təhlildən belə alınır ki, 
Azərbaycan-Türkiyə qardaşlığının siyasi 
anlamının təməlində sosial institutlaşma 
ənənəsi və təcrübəsi dayanır. “Dost” və 
“qardaş”ın siyasi məzmunu türk qövmü-
nün birgəyaşamında həmin anlayışların 
oynadıqları rolla sıx bağlıdır. Əsas məsələ 
ondan ibarətdir ki, Azərbaycanda “dost” 
və “qardaş” anlayışlarının ənənəvi pozitiv 
mənalarını müasir dövrün şərtləri daxilin-
də siyasi münasibətlər müstəvisinə uğurlu 
proyeksiya etmək zəruridir. Onun bir neçə 
siyasi-nəzəri məna çalarları mövcuddur.

Birincisi, özlüyündə iki dövlət arasın-
da münasibətlərdə etnik, mədəni, ənənəvi 
və dini birliyin olduğu aksiom kimi qəbul 
edilməlidir. Yəni tarixən sosial, siyasi, mə-
dəni, psixoloji və digər aspektlərdə Azər-
baycanla Türkiyə faktiki olaraq vahid orqa-
nizm kimi olmuşlar. Hətta tarixin müəyyən 
dönəmlərində Azərbaycanla Türkiyə ara-
sında siyasi anlaşılmazlıqlar meydana gəl-
mişsə də, cəmiyyət olaraq birliyə qətiyyən 
zərər dəyməmişdir. Siyasiləşmiş kəsimin 
də bir-birinə münasibətində soyuqluq və 
uyğunsuzluq müəyyən müddətdən sonra 
aradan qalxmışdır. Bütün hallarda ilk növ-
bədə toplumda mövcud olan dostluq və 
qardaşlıq anlamları siyasi dostluq və qar-
daşlığın təminində həlledici rol oynamışdır. 

İkincisi, “bir millət, iki dövlət” kəlamı 
özlüyündə iki dövlətin müstəqil və güclü 
olmasını önə çəkir. Yəni bir millətin qəl-
bindən “çıxmış” iki dövlətin münasibətləri 
güclü və sivil formada özünün real təcəs-
sümünü tapa bilər. Azərbaycan və Türkiyə 
həm güclü, həm də müasir səviyyədə 
hüquqi dövlətlər kimi dost və qardaş ola 
bilərlər. 

hçüncüsü, Azərbaycan və Türkiyənin 
siyasi anlamda əsl dost və qardaş olmaları 
üçün kənardan olan hər bir siyasi, diploma-
tik, ideoloji, hərbi, informasiya və s. təsir-
lərə qarşı bir yerdə dayanışma göstərmələri 
zəruridir. Bu, bir seçim deyildir, zərurətdir� 

Faktdır ki, son illər Azərbaycanla Tür-
kiyə Prezidentlərinin hər görüşündən sonra 
iki dövlətin əleyhinə təbliğat güclənir. Əsas 
hədəf iki qardaş dövlət arasına nifaq sal-
maq olur. Təəssüf ki, bu prosesdə bir sıra 
hallarda hər iki dövlətin içində olan müəy-
yən KİV də iştirak edir. Lakin o da faktdır 
ki, bütün bu aravurucu və nifaqsalıcı cəhd-
lər boşa çıxır. Səbəbi nədir?

Azərbaycan Prezidenti İlham Əliye-
vin “Qəhrəmanmaraş tezis”ində də yer 
almış dostluq, qardaşlıq və müttəfiqliyin 
ənənədən gələn anlamları. Azərbaycan və 
Türkiyə sosial-mədəni, mənəvi-əxlaqi və 
siyasi ənənəsində əsrlərlə formalaşan dost-
luq, qardaşlıq və müttəfiqlik anlayışlarına 
tam uyğun fəaliyyət göstərir, bir-biriləri ilə 
münasibət qururlar. 

Təbii ki, dövlətçilik baxımından bura-
da müttəfiqliyin siyasi və hüquqi mənala-
rı üzərində ayrıca dayanmaq lazım gəlir. 
Çünki söhbət iki dövlət arasındakı xüsusi 
münasibətlərdən gedir. Həmin bağlılıqda 
müttəfiqlik dostluq və qardaşlığı özündə 
ehtiva edən siyasi anlayışdır. Məsələnin bu 
aspekti üzərində geniş dayanaq.   

(ardı var)

